
1. 
Опис на состојбите во областа и дефинирање на проблемот
1.1
Опис на состојбите 
Прашањата кои се однесуваат на статусот на вработените во јавниот сектор и на административните службеници се уредени со два закони - Закон за вработените во јавниот сектор  и Закон за административни службеници. 

Законот за вработените во јавниот сектор и Законот за административни службеници се донесени на седницата на Собранието на Република Македонија одржана на 3 февруари 2014 година, а се објавени во „Службен весник на Република Македонија“ бр. 27 од 5 февруари 2014 година. Законите се влезени во сила на 13 февруари истата година, а започнаа да се применуваат од 13 февруари 2015 година. 

Законот за вработените во јавниот сектор се спроведуваше од страна на Министерството за информатичко општество и администрација, односно сега Министерството за јавна администрација, Министерството за политички систем и односи меѓу заедниците, односно сега Министерството за односи меѓу заедниците, Агенцијата за администрација, Државниот управен инспекторат, Државниот инспекторат за труд и сите институции од јавниот сектор.

Од 2014 година досега Законот за вработените во јавниот сектор претрпе неколку измени, поради проблеми со кои институциите на јавниот сектор кои го спроведуваа законот се соочуваа при неговата имплементација. Од друга страна многу од одредбите од законот поради нивната комплексност останаа неприменливи, како оние кои се однесуваат на годишните планови за вработување итн.  

Во 2019 година се подготвија измени и дополнувања на законот врз основа на практични забелешки од оние кои го применуваат законот, но со оглед на фактот дека од анализите и добиените забелешки од сите засегнати страни произлезе дека треба да се менуваат повеќе од 1/3 од постојните членови се пристапи кон подготовка на целосно нов закон, во кој основата е веќе постојниот Закон за вработените во јавниот сектор, и во 2021 година истиот се објави на ЕНЕР. 

Предлог Законот за вработените во јавниот сектор е предвиден и во Стратегија за реформа на јавната администрација (2023-2030).
Во последниот извештај на Европската комисија за Република Северна Македонија за 2023 година е нотирано дека и покрај тоа што го започна процесот пред пет години, земјата сè уште не ја донела ревидираната законска рамка за управување со човечки ресурси, која ги вклучува ревидираниот Закон за административни службеници и Законот за вработените во јавниот сектор. Новата рамка треба да го подобри управувањето со човечките ресурси во администрацијата и да помогне да се обезбеди вработувањата, унапредувањата и отпуштањата да се извршуваат врз основа на заслуги на сите нивоа, вклучително и високото раководство.
Со оглед дека на 08.06.2024 година Собранието на Република Северна Македонија го донесе Законот за изменување и дополнување на Законот за организација и работа на органите на државната управа („Службен весник на Република Северна Македонија“ бр. 121/24), предлог Законот за вработените во јавниот сектор беше повлечен од Собраниска процедура со цел да се направи усогласување со промената на структурата на постоечките односно основањето на нови министерства.

1.2
Причини за проблемите кои се предмет на разгледување 

Постојат повеќе причини за проблемите кои се предмет на разгледување. Имено, Законот за вработените во јавниот сектор е рамковен закон кој ги воспостави основните начела и класификацијата на вработените во јавниот сектор. Интенцијата при подготовка на законот била да се остави простор, заради спецификите на различните групи и категории во јавниот сектор, со посебните закони да се регулираат постапките за вработување и унапредување, дисциплинската постапка и постапката за управување со ефектот. Сепак ваквата слобода за регулирање на овие постапки во посебните закони кои регулираат различни дејности доведе во пракса за определени групи и категории на вработени да има недоволна или да отсуствува потребна  регулација, односно се применува Законот за работните односи, како општ закон, првенствено наменет на приватниот сектор, а во кој отсуствуваат критериуми и постапки, засновани на заслуги (merit) кои се неопходни за јавниот сектор. Од тие причини во спроведувањето на законот не беа исклучени заобиколувања и злоупотреби на постапките за вработување кои во последно време се констатирани и од страна на Државната комисија за спречување на корупцијата. 

При имплементација на законското решение се идентификуваа следниве проблеми:

· Недостиг на јасно дефинирани цели и надлежности на Мрежата за управување со човечки ресурси, особено на ограничувањето на делување само на административните службеници и споро со „заживување“ на нејзината функција. 
· Дел од поимите во законот се недоволно јасни и прецизни и отсуствуваат дефиниции за одредени поими.
· Дел од начелата не се регулирани, недостигаат јасно наведени права, должности, забрани и обврски за вработените во јавниот сектор.

· Отсуство на Етички кодекс за сите вработени во јавен сектор. 

· Ограничувања на бројот на систематизирани места во актите за систематизација.

· Честа промена на актите за внатрешна организација, особено на актот за систематизација на работни места.

· Премногу сложена и комплексна постапката за донесување на годишни планови, без да го даде очекуваниот ефект и можност за многу измени во текот на годината.

·  Нема никакви ограничувања ниту пак е пропишана постапка за вработувања на определено време преку Агенции за привремени вработувања, a притоа оваа можност често се користи како замена за вработувањата на службеници на неопределено време (како и за раководни позиции), при што се заобиколува законската процедура. 

· Отсуствува соодветно уредување на начинот и постапката за работа од далечина/дома. 

· Нецелосно усогласување во сите дејности со одредбите од законот со кои е уредена постапката за вработување, а уште поретко има утврдена постапка за унапредување. 

· Отсуство во јавниот оглас за вработување кои сертификати и дипломи се неопходни и предмет на бодување во фазата на административна селекцијата при вработување.

· Отсуството на централна точка за објава на сите огласи за вработување во јавен сектор, придонесува за неунифицираност на јавните огласи, (отстапување во содржината на јавните огласи дури и за ист тип на институции) и неможност да се следи процесот на објавување на огласи (од кого се врши објавата, бројот на јавни огласи и за какви работни места се објавуваат) и не можност за следење на постапката за вклучување во јавниот сектор од страна на заинтересираните кандидати.

· Отсуство на соодветна регулација на правата, обврските и правната заштита на вработените во јавниот сектор, што со практичната примена на законот предизвикува дел од одлуките да бидат на штета на вработените.

·  Отсуство на постапка за следење и оценување на резултатите на вработените во јавниот сектор.

· Неусогласеност на правата и обврските на кабинетските службеници и посебните советници кои во пракса вршат исти или слични работни задачи. Правна празнина во однос на статусот на посебните и кабинетските советници односно отсуството на опис на работни обврски и задачи, непрецизно утврдено место во структурата на институцијата, што ја отежнува координацијата и соработката со секретарите и вработените во институцијата. Исто така во единиците на локалната самоуправа воопшто не е предвидено да има кабинети, иако потребата за нив е идентична како и во министерствата.

· Отсуство на целосен опфат на постојните можности за мирување на работниот однос на вработените како на пример, кога правата од работен однос треба да мируваат заради издржување на казна или изречена воспитна, заштитна мерка за период пократок од шест месеца или заради отслужување воен рок, вршење на цивилна служба со надомест и слично.

· Во законот е дадена широка можност за задолжување на вработените со дополнителни работни обврски, надвор од задачите кои произлегуваат од нивното работно место, со што им се делегираат обврски кои може да не соодветствуваат со нивните компетенции, како и повисоки раководни овластувања, без временски рок за извршување на овие задолженија и без дополнителен надомест.

· Отсуство на регулација на мобилност по барање и согласност на вработениот за распоредување и преземање на пониско ниво. 

· Отсуство на можност за мобилност на вработените во различни групи на вработени особено помеѓу давателите на јавни услуги и помошно-техничкиот персонал (на пример возачот на директорот како помошно – техничко лице да се искористи како давател на услуга, возач на возило за собирање на отпад доколку има соодветна дозвола, согласно сегашното законско решение за ова работно место мора на јавен оглас да се вработи возач, затоа што мобилноста на помошно-техничко лице на работно место давател на услуги не е дозволено). 

· Недоволна регулација на постапките за укинување, трансформирање или намалена надлежност на некоја институција, како и во однос на правата и должностите на вработените кои се на трансфер листа, исплатата на плата и надоместоци од плата и ограничувањата на трансфер листата.

· Отсуство на јасно разграничување на надлежностите за постапување и за спроведување на инспекцискиот надзор, од страна на Државниот управен инспекторат и Државниот инспекторат за труд, односно Државниот управен инспекторат има надлежност да постапува за административни службеници, а Државниот инспекторат за труд има надлежност да постапува за овластени службени лица, даватели на услуги и за помошно техничкиот персонал. 

2. 
Цели на предлог регулативата


Основни цели на новиот Закон за вработените во јавниот сектор се:

· зголемување на ефикасноста и ефективноста на постапките за управување со човечките ресурси;

· јасна регулација на мерит постапка за вработување со избор на најдобриот кандидат;

· поедноставување на постапката за донесување на актите за внатрешна организација и актите за систематизација на работни места;

· поедноставување на постапката за годишните планови за вработување;

· воведување на унапреден концепт за планирање и следење на вработувањата;

· унапредување на правата и обврските на вработените во јавниот сектор;

· унапредување на постапките на мобилност и 
· унапредување на инспекцискиот надзор/ разграничување на надзорот над примената на одредбите од овој закон.

3.
Можни решенија (опции)
3.1
 Опис на решението „не прави ништо“  
Министерството за информатичко општество и администрација, низ годините се соочуваше со проблем при имплементација на актуелниот Закон за вработените во јавниот сектор. Во пракса неговата примена создаваше потешкотии  во речиси сите институции во јавниот сектор. Постои несоодветна регулација, правна празнина за дел од опфатот на овој закон, како и присуство на одредби кои содржат долги и сложени процедури. Опцијата не прави ништо сугерира да се остане на постојното законско решение. Оттука доколку се прифати ова решение, ќе останат сложените и неефикасни процедури на планирање на вработување и избор на најсоодветен кандидат, кабинетите и нивните вработени ќе останат со правната празнина, а трансферот на човечки ресурси преку мобилноста ќе остане затворен и неприлагоден на потребите на вработените и на институциите.

Постоечкото законско решение иако наиде на неприфатеност од страна на институциите, донесе новини во воспоставувањето на системот на јавниот сектор. Истиот неколкупати беше менуван и дополнуван за да може да ја постигне целта заради која е донесен. При избор на ова решение, односно не пристапување кон промена на регулативата, ќе остане веќе изградениот систем на класификација на работни места, Регистар на вработени во јавниот сектор (јавниот сектор конечно се преброи), унифицирани Акти за внатрешна организација и систематизација на работни места, евиденција за планирани и реализирани вработувања во јавниот сектор, но ќе се соочуваме со понатамошно заобиколување на мерит постапките за вработување на определено време преку користење на Агенциите за привремени вработувања и постапката за планирање на вработувањето ќе остане сложена и бирократска, а одговорноста и правната заштита на вработените нецелосно и несистематски регулирана. 

3.2
 Опис на можните решенија (опции) за решавање на проблемот

Во текот на процесот на ПВР беа разгледувани и споредувани следните решенија:

· Изменување и дополнување на постоечкиот закон

· Носење на нов закон, нова регулатива


Тогашното Министерството за информатичко општество и администрација ја разгледуваше опцијата за измена и дополнување на постојниот систем во септември 2019 година, со подготовка на предлог на законското решение за изменување и дополнување на Законот за вработените во јавниот сектор кое беше објавено на ЕНЕР. Со него се предвидуваше унапредување на постоечкиот систем со носење на решенија за подобрување на ефикасноста и ефективноста во управувањето со човечките ресурси, доуредување на постапката за вработување, поедноставување на постапката за донесување на актите за внатрешна организација и актите за систематизација на работни места, воведување на унапреден концепт за донесување на годишниот план за вработување, доуредување на постапките на мобилност и разграничување на надзорот над примената на одредбите од овој закон.

Исто така, како решение беше разгледувано носење на нов закон, кое ќе се базира на постоечкиот Закон за вработени во јавниот сектор. Целта на ова решение е подобрување на ефикасноста и ефективноста во управувањето со човечките ресурси, јасна регулација на постапката за вработување за избор на најдобриот кандидат, поедноставување на постапката за донесување на актите за внатрешна организација и актите за систематизација на работни места, воведување на унапреден концепт за донесување на годишниот план за вработување, доуредување на постапките на мобилност и разграничување на надзорот над примената на одредбите од овој закон, усогласување со Законот за прекршоците, Законот за употреба на јазиците и Законот за организација и работа на органите на државната управа. 

4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 
Анализираните решенија немаат економски влијанија.

4.2
Фискални влијанија 
Опцијата не прави ништо нема да предизвика дополнителни фискални влијанија.      

Предлог законот создава фискални импликации со обрската за објавување на сите јавни огласи од сите институции во јавниот сектор, како и со обврската за објавување на одлуките за избраните кандидати во овие постапки. Од друга страна со објавата на огласите и одлуките се создава поголема транспарентност, а со воведената забрана на користењето на Приватни агенции за вработување во јавниот сектор ќе се заштедат буџетски средства кои се плаќаат на ваквите Агенции. 

4.3
Социјални влијанија
Опцијата не прави ништо нема да предизвика дополнителни фискални влијанија.      

Предлог законот ќе овозможи поголема достапност на работните места во јавниот сектор за сите граѓани на Република Северна Македонија.
4.4
Влијанија врз животната средина 
Анализираните решенија немаат влијание врз животната средина.
4.5
Административни влијанија и трошоци  
а) трошоци за спроведување 

Анализираните решенија немаат трошоци за спроведување.

б) трошоци за почитување на регулативата 

За почитување на препорачаното решение, за институциите од јавниот сектор остануваат трошоците за објавување на јавните огласи и спроведување на постапките за вработување. 

5.
Консултации

5.1
Засегнати страни и начин на вклучување


Засегнати страни врз кои предлог регулативата ќе има влијание се вработените во јавниот сектор, институциите од јавниот сектор, граѓаните и компаниите како крајни корисници на услугите кои ги даваат институциите.


Во 2018 година во изработката на анализи на Законот за административни службеници (ЗАС) и на Законот за вработени во јавниот сектор (ЗВЈС), беше вклучен граѓанскиот сектор преку Центарот за управување со промени, проект подржан од Британската амбасада во Република Северна Македонија. 


Консултативниот процес започна со јавна расправа со претставници од институциите од јавниот сектор, универзитети, синдикатите, граѓанските и меѓународните организации.


Во 2019 година преку поддршка на Мисијата на ОБСЕ во Скопје, во процесот на утврдување на причините за проблемите кои ќе бидат разгледувани, се организираа работилници и работни состаноци со претставници од министерства, од институциите од дејностите здравство, образование и наука, труд, социјални работи и заштита на децата, култура и јавно информирање, јавните претпријатија, Националната академија за науките и уметностите - МАНУ, Дирекцијата за заштита на личните податоци, Судскиот совет, Државниот завод за ревизија, Народниот правобранител, Народната банка на Република Северна Македонија, Агенцијата за администрација и Државниот управен инспекторат.


Предлог измените на Законот за вработени во јавниот сектор беше објавен на ЕНЕР во септември 2019 година. Веднаш по објавувањето се одржа јавна расправа со претставници од синдикатите, стопанските комори, универзитетите, институции од јавниот сектор, граѓански и меѓународни организации.


Во периодот на изработка на извештајот и на предлог законското решение се направија консултации и со тогашното Министерството за политички систем и односи меѓу заедниците и Министерството за финансии, како институции кои се директно вклучени во имплементацијата на законското решение, со Државната комисија за спречување на корупција, со СИГМА и со ЕК. 



Во септември 2021 година предлог измените на Законот за вработените во јавниот сектор повторно се објавија на ЕНЕР. Се одржа работна презентација на Предлог Законот за административни службеници и Предлог Законот за вработените во јавниот сектор на која присуствуваа секретарите од министерствата и стручните служби на Владата и претставници на граѓанскиот сектор. Се одржаа низа состаноци со Државната комисија за спречување на корупција, опозиција, претставници од министерства и институции како засегнати страни.

Министерството продолжи активно да работи на финализирање на законите. Во мај 2022 година со поддршка на Канцеларија на ОБСЕ во Скопје се одржа работилница за финализирање на законите на која присуствуваа претставници од тогашното Министерството за информатичко општество и администрација, Канцеларијата на Претседателот на Влада на РСМ, Министерството за финансии, Секретаријатот за законодавство, Агенцијата за администрација, Комисијата за спречување и заштита на дискриминација, Министерството за политички систем и односи меѓу заедниците, Синдикатот на УПОЗ, претставник на опозиција - ВМРО и меѓународни и локални експерти од СИГМА.


Во септември 2022 година повторно се објавија нови драфт верзии и се организираше јавна расправа на која присуствуваа претставници од министерства, органите во состав на министерствата, самостојни органи на државна управа, државните органи, опозиција, синдикат, локалната самоуправа, јавните претпријатија, меѓународни организации и граѓански сектор.

               Одржана е јавна расправа на 31.10.2022 година со сите засегнати страни, претставници од министерства, органите на државната управа, локалната самоуправа, јавните претпријатија, самостојните државни органи, Државната комисијата за спречување на корупција, Делегација на ЕУ, Канцеларија на ОБСЕ во Скопје, граѓански сектор, Синдикатот на УПОЗ, опозиција и сл.

Во 2023 година тогашното Министерството за информатичко општество и администрација продолжи со работа на предлог законот. Имено беше побарано мислење по однос на предлог законот од сите министерства и секретаријати и добиените мислења беа разгледани од страна на работната група во министерството.

5.2
Преглед на добиените и вградените мислења 


Во предлог извештајот за ПВР, на крајот на процесот на консултација ќе биде подготвена табела со сите добиени и вградени мислења.

5.3
Мислењата кои не биле земени предвид и зоштo


Во предлог извештајот за ПВР, на крајот на процесот на консултација ќе биде подготвена табела со сите мислења кои не биле земени во предвид и зошто.
6. 
Заклучоци и препорачано решение

6.1
 Споредбен преглед на позитивните и негативните влијанија на можните

               решенија (опции)

1. Решение „не прави ништо“

Позитивни влијанија – Изграден систем на класификација на работни места, Регистар на вработени во јавниот сектор (јавниот сектор конечно се преброи), унифицирани Акти за внатрешна организација и систематизација на работни места, евиденција за планирани и реализирани вработувања во јавниот сектор.

Негативни влијанија – Решението „не прави ништо“ оневозможува надминување на проблемите кои беа разгледувани. Доколку не се преземат дополнителни чекори сеуште ќе се соочуваме со изигрувањето на законот за вработување на определено време и преку Агенции за привремени вработувања, сложената постапка за планирање на вработувањето, затворен систем за мобилност на вработените, нејасен надзор над примена на одредбите од овој закон, како и неусогласеност со Законот за организација и работа на органите на државната управа.

2. Изменување и дополнување на постоечкиот закон

               Негативни влијанија – нецелосно решавање на сите утврдени проблеми, со кои не може да постигнеме ефикасна, ефективна и професионална администрација.

Позитивни влијанија - подобрување на ефикасноста и ефективноста во управувањето со човечките ресурси, дорегулација на постапката за вработување и управување со ефектот, поедноставување на постапката за донесување на актите за внатрешна организација и актите за систематизација на работни места, воведување на унапреден концепт за донесување на годишниот план за вработување, дорегулација на постапките на мобилност и разграничување на надзорот над примената на одредбите од овој закон.

               3.
Носење на нов закон, нова регулатива

               Негативни влијанија – нема.

Позитивни влијанија - подобрување на ефикасноста и ефективноста во управувањето со човечките ресурси, доуредување на постапката за вработување и управување со ефектот, поедноставување на постапката за донесување на актите за внатрешна организација и актите за систематизација на работни места, воведување на унапреден концепт за донесување на годишниот план за вработување, доуредување на постапките на мобилност и разграничување на надзорот над примената на одредбите од овој закон, како и усогласување со Законот за организација и работа на органите на државната управа.

6.2
 Ризици во спроведувањето и примената на секое од можните решенија

            
(опции)


Ризикот од избор на решението „не прави ништо“ е дека истиот може да предизвика регрес на активностите поврзани со реформата на јавната администрација, чија основна цел е професионална, ефикасна и ефективна јавна администрација.

Ризикот од втората опција, да се направи само „измена на постоечките законски решенија“ е нецелосно решавање на сите утврдени проблеми, со кои не може да постигнеме ефикасна, ефективна и професионална администрација.


Како ризик од избор на препорачаното решение да се усвои нов закон единствено може да се очекува отпорот кој институциите од јавниот сектор може да го пружат кон новите законски решенија, споро усогласување со начинот на работа согласно новите процедури. 
             6.3
 Препорачано решение со образложение

Поради обемот на измените и воспоставените номотехнички правила, препорачано решение е донесување на Закон за вработените во јавниот сектор. Овој предлог закон се заснова на начелата утврдени во постојниот Закон за вработените во јавниот сектор. Со донесување на нов Закон за вработените во јавниот сектор ќе се подобри ефикасноста и ефективноста во управувањето со човечките ресурси, ќе се воведе јасна регулација на постапките за вработување за избор на најдобриот кандидат, ќе се поедностави постапката за донесување на актите за внатрешна организација и актите за систематизација на работни места, ќе се воведе унапреден концепт за донесување на годишниот план за вработување, ќе се изврши доуредување на постапките за мобилност и разграничување на надзорот над примената на одредбите од овој закон, како и ќе се изврши усогласување со Законот за прекршоците, Законот за употреба на јазиците и Законот за организација и работа на органите на државната управа.
Со новото законско решение, ќе се надминат проблемите во имплементацијата на постојното решение, ќе се унапредат правата за вработените во јавниот сектор, ќе се следат новите текови и потреби во начинот на работа и делување на надлежните институции за спроведување.
7.
Спроведување на препорачаното решение

7.1      Потреба од менување на закони и подзаконска регулатива во областа или 

            други сродни области

Во оваа фаза, не е утврдена потреба од менување на закони и подзаконски акти во областа и други сродни области.

Со новата законска регулатива ќе се направи и усогласување со Законот за употреба на јазиците и Законот за прекршоци, хармонизација со Законот за административни службеници како и Законот за организација и работа на органите на државната управа. 
7.2
Потребни подзаконски акти и рок за нивно донесување  
Подзаконските акти ќе се донесат во рок од 9 месеци од денот на влегување во сила на овој закон.

· Етички кодекс за вработените во јавниот сектор;

· Уредба за начинот на располагање со подароците, начинот на управување со евиденцијата и други прашања во врска со примањето на подароци.
· Правилник за формата, содржината и начинот на водење на Каталогот на работните места во јавниот сектор, начинот на определување на шифрите на работните места, како и начинот на внесување и бришење на работните места од  Каталогот;

· Правилник за содржината и начинот на подготовката на актите за внатрешна организација и систематизација на работните места, како и содржината на функционалната анализа на институциите на јавниот сектор;

· Правилник за формата и содржината на Регистарот на вработените во јавниот сектор, начинот на неговото водење, начинот на пристап, користење, обработка на податоците, како и начинот на обезбедување одговорност за веродостојноста и безбедноста на податоците;

· Методологија за планирање на вработувањата во јавниот сектор согласно со начелото за соодветна и правична застапеност, која ги содржи формата, содржината и образецот на предлог годишниот план и извештајот за реализација на годишниот план за вработување, како и начинот на подготовка и донесување на годишниот план;Правилник за начинот на објавување на јавниот оглас и спроведување на постапките за вработување, како и формата и содржината на јавниот оглас и на пријавата;
· Правилник за формата и содржината на трансфер-листа на можни преземања на вработените во јавниот сектор, начинот на водењето, начинот на пристап, како и начинот на обезбедување на одговорност за веродостојноста и безбедноста на податоците;

· Правилник за формата и содржината на прекршочниот платен налог.

· Деловник за работа на Комисијата за проверка и одобрување на годишните планови за вработување

· Деловник за работа на Мрежата на организационите единици за управување со човечки ресурси на институциите од јавниот сектор

· Тарифник за износот на трошокот за објавување на јавен оглас, конечна ранг листа и одлука за избор
7.3
Органи на државната управа, државни органи и други органи надлежни за спроведување
· Министерството за јавна администрација, 

· Министерството за односи меѓу заедниците,

· Агенцијата за администрација

· Државниот управен инспекторат

· Државниот инспекторат за труд и

· сите институции од јавниот сектор.
7.4
Активности за обезбедување на ефикасно спроведување на предлогот на Законот      
          
Доближување на новите законски решенија и начинот на нивна имплементација до сите институции од јавниот сектор кои треба да ги спроведуваат преку Мрежата за управување со човечки ресурси, а како консултации, состаноци и обуки. Воспоставување на систем на редовна комуникација во рамки на истата.

Обуки за спроведување на постапката за вработување, унапредување, оценување, дисциплинската и материјалната одговорност и новиот систем на плати.

8.
Следење и евалуација

8.1 
Начин на следење на спроведувањето 

Ефектите од спроведување на решението ќе се следат од страна на надлежните институции, Министерство за јавна администрација, Министерството за односи меѓу заедниците, Агенцијата за администрација, Државниот управен инспекторат и Државен инспекторат за труд. Министерството за јавна администрација, по завршувањето на втората година од примената ќе направи анализа за степенот на исполнување на предвидените индикатори. Со цел добивање на информации за имплементација на регулативата ќе се одржат состаноци со претставници од сите групи вработени во јавниот сектор за да се утврди дали посакуваните резултати се постигнати. Дополнително ќе бидат подготвени и прашалници и анкети со вработените во организационите единици за управување со човечки ресурси за да се утврдат евентуалните нивни забелешки и укажувања кои се најрелевантни за следење на спроведување на законот. 

Во однос на следење на спроведувањето на законот ќе бидат анализирани сите податоци со кои располага Агенцијата за администрација, а кои се однесуваат за спроведените постапки за вработување, како и извештаите на Министерството за јавна администрација во однос на годишните планови за вработување, мобилноста како и податоците од ИСУЧР.

8.2
Евалуација на ефектите од предлогот на закон и рокови 

Евалуација на ефектите ќе се изврши по истекот на 24 месеци од започнување на примената на овој закон, врз основа на следните индикатори:

· Број на институции кои активно се вклучени во Мрежата на организациони единици за управување со човечки ресурси/Вкупен број на институции на јавниот сектор х 100 = процент на институции кои активно се вклучени во Мрежата на организациони единици за управување со човечки ресурси;

· Број на институции кои го користат модулот за плата во ИСУЧР/Број на институции во ИСУЧР х 100 = процент на институции кои го користат модулот за плата;

· Број на доставени годишни планови на вработување/вкупен број на институции во јавниот сектор х 100 = процент на доставени годишни планови за вработување;

· Број на позитивни согласности на годишни планови за вработување/вкупен број на доставени годишни планови за вработување х 100 = процент на дадени согласности на годишните планови за вработување;

· Број на реализирани вработувања од годишниот извештај за реализација на годишните планови за вработување/ вкупен број на планирани вработувања од годишниот извештај за реализација на годишните планови за вработување х 100 = процент на реализирани вработувања;

· Број на доставени извештаи за реализација на годишните планови за вработување/број на добиени согласности на годишните планови за вработување х 100 = процент на доставени извештаи за реализација на годишните планови за вработување;

· Број на објавени јавни огласи за вработување на веб страницата на Агенција за администрација од годишниот извештај на Агенцијата за администрација /вкупен број на планирани вработувања од годишниот извештај за реализација на годишните планови за вработување х 100 = процент на објавени јавни огласи за вработување;

· Број на објавени одлуки за вработување од годишниот извештај на Агенцијата за администрација/број на реализирани вработувања од извештајот за реализација на годишните планови за вработување х 100 = процент на објавени одлуки за вработување;

· Број на вработени кои преку постапка за мобилност биле преземени во друга институција во јавниот сектор;

· Број на вработени кои биле преземени во друга институција преку трансфер листа во постапка пред објавување на јавен оглас;

· Број на вработените во јавниот сектор со целосно пополнети податоци во ИСУЧР.

Изјава од министерот

Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум: ____________                                          

                            
                                                   ...........................................
                                                                                                                                потпис на Министерот                                                                                                                                                                                                                                      

